પદાર્થજ્ઞાનના ૪ દિવ્યમાર્ગો (દ્રવ્ય-ગણિત-ચરણકરણ અને ધર્મકથાનુયોગ)
જૈનોનું સમગ્ર ધાર્મિક સાહિત્ય ચાર અનુયોગોમાં વિભક્ત છે.
જગતમાં જે દ્રવ્યો-તત્ત્વો, પદાર્થો કે વસ્તુઓ છે, તે દેખાતા હોય કે ન દેખાતા હોય તો પણ હયાત (વિદ્યમાન) છે, તેનું વ્યવસ્થિત અસ્તિત્વ, (હયાતી), સંરચના (આકાર), કાર્ય, પ્રભાવ વિગેરેનું વિજ્ઞાનપણ રહેલું છે, અને તે વિજ્ઞાનની આદિ કડી …

દ્રવ્યાનુયોગ, ગણિતાનુંયોગ ચરણકરણાનુયોગ અને ધર્મકથાનુયોગરૃપ 
શાસ્ત્રગ્રંથોમાં એક યા બીજા સ્વરૃપે મળી રહે છે.
આ ચારેય અનુયોગ, જીવનોપયોગી, સંસ્કૃતિ-શિક્ષણોપયોગી તથા ધર્મોપયોગી બને છે. આગમગ્રંથોને ચાર અનુયોગમાં રૃપાંતર કરી સરળ બનાવનાર આર્યરક્ષિત સૂરિ મ.સા. ગણાય છે. 
(૧) 
દ્રવ્યાનુયોગ એટલે પદાર્થો અને તત્ત્વોની વિચારણાદિનો સંબંધ કરાવી આપે તે, દ્ર. યોગ કહેવાય છે. આ અનુયોગમાં મુખ્યતયા આત્મદ્રવ્યના વિભિન્ન પાસાઓનું વિવરણ મળે છે. તે ૧૧ અંગ પૈકી સૂત્રકૃતાંગ, આચારાંગ વિ. અંગોમાં વિશેષે વર્ણન જોવા મળે છે. આને સોનાની ખાણની ઉપમા આપેલી છે.
(ર) 
ગણિતાનુયોગ એટલે આંકડાકીય વસ્તુઓનું પ્રતિપાદન અર્થાત્ જૈનોના જ્યોતિષ, ભૂગોળ-ખગોળ વિ.ની સંખ્યા, ગતિ, પ્રકાશ, વ્યવસ્થા, ઉંચાઈ-વૃદ્ધિ-હાનિ, પરસ્પરના સંબંધ વિ.નું પરિમાણ અને અનુભવ આપે છે. આ બધી વિગતો સૂર્ય પ્રજ્ઞપ્તિ-ચંદ્ર પ્રતપ્તિ, દ્વીપસાગર પ્રજ્ઞપ્તિ વિ.૧ર ઉપાંગોમાં સવિસ્તર જાણવા મળે છે. આને ચાંદીની ખાણની ઉપમા આપેલી છે.
(૩) 
ચરણ-કરણાનુયોગ એટલે સાધુજીવનના આચાર-વિચારો, ગુરુકુલવાસ, શ્રમણજીવનના આહાર, પાણી, ભાષા, શય્યા, વિહાર, વસ્ત્ર, પાત્ર વિ.ની દિનચર્યામાં કેવી કેવી જરૃરિયાતો હોય છે. ઈત્યાદિ હકીકતો આચારાંગ આગમમાં વિસ્તારથી જોવા મળે છે. આ અનુયોગ ચારેયમાં સૌથી વધુ પ્રબળ છે. આને હિરાની ખાણ કહેલી છે. 
(૪) 
ધર્મકથાનુયોગ એટલે ઉપરોક્ત ત્રણેય યોગોની સ્પષ્ટતા કરી સમજાવતી, તમારી દિનચર્યા જીવનશૈલી. દૃષ્ટાંતો, કથાઓ વિગેરે આગમોમાં નોંધાયેલી છે. બાળજીવોને રસ પડે તેવી સંકલનાઓ છે અને પદાર્થો કે સિદ્ધાંતોનો વિશદ બોધ પણ કરાવી આપે છે. આ અનુયોગને લોઢાની ખાણની ઉપમા આપી છે તે સાર્થક જ છે. કેમ કે ઉપરની ત્રણેય ખાણોને ખોદવા/મેળવવા લોઢાની પ્રથમ જરૃર પડે છે.
દ્રવ્યાનુયોગથી મુદ્રા ઃ વિશ્વાસની વૃદ્ધિ અને શુદ્ધિ થાય છે, મનની ચંચળતા ઘણી ઘટી જાય છે. અખૂટ કર્મ નિર્જરા સહજ થાય છે.
ગણિતાનુયોગથી આજના જ્ઞાન-વિજ્ઞાનની મૂળ વાતોના મૂળ અહિં જોવા મળે છે. જ્ઞાનયોગ ઘણો જ વિકસે છે. 
ચરણ-કરણાનુયોગથી માનવધર્મ, સાધુ ધર્મ, વિશ્વધર્મના કેવાં કેવા નિયમનો આચાર-વિચાર ઈત્યાદિ હોય છે. માનવજીવનનો સાર શેમાં છે ? ઉચ્ચાર કે વિચાર કરતાં આચાર ધર્મ અતિબળવાન છે તે અહીં સમજાય છે. આ યોગની સંપૂર્ણ સંપૂર્તિ (પ્રધાનતા) બતાવવા બાકીના ત્રણ અનુયોગ તેની પાછળ છે. તથા ધર્મકથાનુંયોગથી ધર્મનું જીવનમાં શું મહત્વ છે ? મહાપુરુષોના ચરિત્રોથી આપણી જીવનશૈલીમાં યોગ્ય માર્ગદર્શન-પ્રેરણા પ્રાપ્ત થાય છે. જેથી સન્માર્ગે પ્રયાણ કરી સમાધિ-સદ્ગતિ-સિદ્ધિગતિ પ્રાપ્ત કરી શકે છે.
